
У наш час высокая маральнасць -  ледзь не самая важная і неабходная для чалавека і грамадства і, на вялікі жаль, самая “нямодная” рыса характару, “непапулярная”. На думку некаторых навукоўцаў-сацыёлагаў, толькі 15% маладых людзей называюць маральнасць жыццёва важнай якасцю. Аднак чалавек, калі ён хоча быць годным гэтага звання, не можа жыць без маралі і маральнасці.
Праблема маральна-этычнага выхавання падрастаючага пакалення была і будзе актуальнай. Вырасціць маладое пакаленне добрым, сумленным, працалюбівым – адна з галоўных і важных задач сучаснай школы. Так, мы жывём у бурны век інфарматызацыі, сусветнага крызісу, але ёсць вечныя ісціны, якія не трэба шукаць і якія жывуць заўсёды, у любыя часы. Дабрыня заўсёды застаецца дабрынёй, каханне – каханнем, міласэрнасць – міласэрнасцю...

Сёння надаецца вялікая ўвага таму, каб гуманітарныя дысцыпліны, асабліва беларуская літаратура, аказвалі мэтанакіраванае пазітыўнае ўздзеянне на фарміраванне светапогляду вучня, яго ідэйна-маральных і грамадзянска-патрыятычных якасцей. Мастацкай літаратуры дадзена ўзняць чалавека да вышыні асэнсавання быцця, да асэнсавання асабістага жыцця, адказу на самыя галоўныя пытанні: хто я, навошта я, які я? 
Каму ж выхоўваць маральнасць, як не настаўніку беларускай мовы і літаратуры! Здавалася б, столькі твораў і столькі магчымасцей. Але дзесьці адбываецца збой, і мы натыкаемся на невутцтва, непрыстойнасць, няўменне чуць і слухаць. Як жа навучыць будучых дарослых, зараз дзяцей, прыслухоўвацца адзін да аднаго, “размаўляць душамі”? Якім шляхам гэта ажыццяўляць? Што ж можа дарослы чалавек, настаўнік, зрабіць для сваіх вучняў?

Калі звярнуцца да тэорыі, то знойдзем наступныя палажэнні: методыка фарміравання маральных каштоўнасцей – гэта сістэма спосабаў, сродкаў, метадаў, прыёмаў, аперацый узаемадзеяння удзельнікаў, якая прадугледжвае фарміраванне калектыўнай сістэмы маральных каштоўнасцей.


Мэта майго вопыту: вызначэнне эфектыўных метадаў, прыёмаў, сродкаў і форм работы, якія садзейнічаюць маральна-этычнаму выхаванню школьнікаў.

У працэсе дасягнення пастаўленай мэты важна вырашыць наступныя задачы:
1. Ствараць умовы, якія дазволяць выхоўваць у вучняў усведамленне каштоўнасці другіх людзей, каштоўнасці чалавечага жыцця.
2. Фарміраваць гатоўнасць і здольнасць да маральнага ўдасканалення, самаацэнкі, разумення сэнсу свайго жыцця.
3. Садзейнічаць разуменню і асэнсаванню такіх маральных правіл сям’і, як каханне, узаемадапамога, павага да бацькоў, адказнасць за другога чалавека. 

4. Развіваць здольнасці да самастойных учынкаў і дзеянняў, якія выконваюцца на аснове маральнага выбару, прыняцця адказнасці за іх вынікі.

Працягласць маёй работы па дадзенай тэме вопыту складае тры гады. 

На сучасным этапе адукацыі задача фарміравання маральна-этычных якасцей школьнікаў вельмі важная. Гэта сацыяльны заказ, які знайшоў сваё адлюстраванне ў “Концепции непрерывного воспитания детей и учащейся молодёжи в Республике Беларусь”, згодна якой “мэтай выхавання і адукацыі з’яўляецца фарміраванне ўсебакова развітай, маральна ўстойлівай, творчай асобы навучэнца” [Глава 1, пункт 3].
Маральна-этычнае выхаванне школьнікаў – гэта працэс садзейнічання маральна-этычнаму станаўленню чалавека, фарміраванню ў яго: маральных пачуццяў (сумлення, абавязку, веры, адказнасці, патрыятызму); маральнага аблічча (цярпення, міласэрнасці, лагоднасці); маральнай пазіцыі (здольнасці адрозніваць дабро і зло, гатоўнасці да пераадолення жыццёвых выпрабаванняў);  маральных паводзін (гатоўнасці служэння людзям і Айчыне, разважлівасці, паслухмянасці, добрай волі) [Глава 3, пункт 33].
Як сцвярджаецца ў Кодэксе Рэспублікі Беларусь аб адукацыі, адным з асноўных накірункаў дзяржаўнай палітыкі ў сферы навучання з’яўляецца “стварэнне неабходных умоў для задавальнення патрэб асобы ў адукацыі, патрэб грамадства і дзяржавы ў фарміраванні асобы” [Глава 1, артыкул 2]. 
Мяне як настаўніка роднай мовы і літаратуры пастаянна непакоіць тое, якім чынам арганізаваць урок, каб вучні кожны раз адкрывалі для сябе нешта новае, лепш пазнавалі жыццё, былі не пасіўнымі сузіральнікамі падзей, а выклікаць у іх патрэбу ісці па жыцці з няўтольным жаданнем змяніць яго ў лепшы бок.
Галоўная цяжкасць правядзення ўрокаў літаратуры складаецца ў тым, што пры чытанні і аналізе тэксту вучні ацэньваюць герояў, іх учынкі або словам “добра”, або словам “дрэнна”. Праблема не ў тым, што вучні дрэнна валодаюць словам, а ў тым, што яны спяшаюцца. Мая задача на ўроку – навучыць іх углядвацца, услухоўвацца, адчуваць. І так паступова знаходзіць адказ не толькі на пытанне: “Як?”, але і на пытанне: “Чаму?”.

Вучэбная праграма па беларускай літаратуры ўключае творы, якія раскрываюць унутраны свет чалавека, матывы яго ўчынкаў, сітуацыю маральнага выбару. Прадметам кожнага вывучаемага твора з'яўляецца чалавек, яго жыццё і паводзіны ў розных сітуацыях. Якімі б далёкімі ні былі падзеі , аб якіх нам распавядаюць Уладзімір Караткевіч, Янка Купала, Васіль Быкаў, Якуб Колас, маральныя праблемы, узнятыя імі ў іх творах, гучаць надзённа ў наш час. Шчасце і няшчасце, вернасць і здрада, праўда і хлусня, подзвіг і баязлівасць, чалавек і грамадства, каханне і сяброўства - гэтыя і многія іншыя маральныя праблемы з'яўляюцца вечнымі і таму павінны хваляваць сэрцы вучняў.

Возьмем для прыкладу курс беларускай літаратуры ў 8 класе. 

Колькі непарушных ісцін, сапраўдных урокаў маральнасці можна набыць пры вывучэнні такіх твораў, як “Трэба дома бываць часцей” Рыгора Барадуліна, “Вечар” Аляксея Дударава, “Дзяльба кабанчыка” Віктара Карамазава, “Губаты” Генрыха Далідовіча, “Маці” Аркадзя Куляшова, “Паром на бурнай рацэ” Уладзіміра Караткевіча, “Жураўліны крык” Васіля Быкава, “Магіла льва” Янкі Купалы, “Бывай” Аркадзя Куляшова, “Шчасце” Максіма Танка.

Арганізуючы работу па маральна-этычнаму выхаванню на ўроках літаратуры, патрэбна памятаць, што для вучняў маральныя нормы і правілы выступаюць не ў тэарэтычных філасофскіх канцэпцыях, а ў вобразным успрыманні канкрэтных жыццёвых фактаў, з’яў, учынкаў і характараў людзей.

Без эмацыянальнага ўспрымання маралі не можа быць засваення імі яе норм і правіл. Аналіз жыццёвых сітуацый і рашэнне этычных задач спрыяюць пашырэнню маральнага вопыту вучняў і аберагаюць іх ад магчымых памылак.[9, 52].
Асаблівую актуальнасць гэта набывае ў падлеткавым узросце. З аднаго боку, з-за сваіх узроставых асаблівасцей падлеткі вельмі ўспрымальныя да маральна-этычных ведаў і праяўляюць да іх павышаную цікавасць, з другога – з імі вельмі цяжка весці гутарку аб маралі. [9, 51].
Падзялюся вопытам арганізацыі работы па маральна-этычнаму выхаванню на прыкладзе ўрокаў літаратуры ў 8 класе. Асобных “сакрэтаў” у мяне няма: усе метады, прыёмы, формы і віды работы, якія я выкарыстоўваю, апісаны ў метадычнай літаратуры (метады і прыёмы тэхналогій інтэрактыўнага навучання, праблемнага навучання, педагагічнай майстэрні). Аднак дасягнуць вынікаў можна толькі ў працэсе сістэмнай работы.

Пачынаючы работу па маральна-этычнаму выхаванню, трэба мець на ўвазе, што ў васьмікласнікаў ужо ёсць асабісты жыццёвы вопыт і пэўныя маральна-этычныя веды, атрыманыя ў папярэдніх класах. Для эфектыўнай работы ў гэтым накірунку патрэбна вызначыць узровень сфарміраванасці ў іх маральна-этычных паняццяў.
Вучням прапануюцца наступныя заданні: з дапамогай даведачнага матэрыялу вызначыць паняцці “маральны”, “этычны”, “маральныя якасці”, “маральныя каштоўнасці”; з вялікай колькасці паняццяў (філасофскіх, палітычных, этычных) выпісаць тыя, якія адносяцца да маральна-этычных; раскрыць сэнс выпісаных паняццяў.

Для таго, каб зацікавіць вучняў да работы з маральна-этычнымі паняццямі, рэкамендую ім дома знайсці азначэнне паняцця ў тлумачальным слоўніку, запісаць у слоўнік маральных якасцей, а на наступным ўроку праводзім гутарку, у выніку якой раскрываем сутнасць дадзенага паняцця і як вынік – робім вывад.
У правядзенні работы па фарміраванню маральна-этычных паняццяў дапамагае метад “5 з 25”.  На кожным уроку прапаную вучням выбраць з дваццаці пяці азначэнняў толькі пяць, якія найбольш характарызуюць пэўнае маральнае паняцце. Напрыклад, на ўроку па тэме “А шчасце ж простае зусім” вучні выбіраюць пяць азначэнняў, якія характарызуюць паняцце “чалавечае шчасце”, на ўроку па вывучэнню балады А.Куляшова “Маці” – пяць паняццяў, якія найбольш ярка характарызуюць гераіню балады.
Так, падчас вывучэння літаратурных твораў, мы знаемімся з такімі маральна-этычнымі паняццямі, як адказнасць, гонар, сумленне, справядлівасць, чуласць, чалавекалюбства, добразычлівасць, шчырасць, міласэрнасць, спагадлівасць, схільнасць да спачування, цярплівасць, памяркоўнасць, сціпласць, шчодрасць, праўдзівасць, мужнасць, адвага, гуманізам, самаахвярнасць, пачуццё ўласнай годнасці, павага да старэйшых, дабрыня, патрыятызм, ветлівасць, а самае галоўнае – любоў да бліжняга, шанаванне сваіх бацькоў, і іх антыподамі: чалавеканенавісніцтва, жорсткасць, чэрствасць, сквапнасць, зайздрасць, баязлівасць, хлусня, славалюбства.

На маю думку, першае, што з’яўляецца важным у рабоце філолага, - гэта стварэнне атмасферы “творчага камфорту”, “агульнага натхнення” на ўроку. Каб зацікавіць падлеткаў да работы на ўроку, ён павінен быць эмацыянальным. З гэтай мэтай да кожнага ўрока я падбіраю адпаведны эпіграф. Напрыклад, пры вывучэнні  драмы Аляксея Дударава “Вечар”: “Старасць не можа быць шчасцем. Старасць можа быць або спакоем, або бядой. Спакоем яна становіцца тады, калі яе паважаюць. Бядой яе робяць забыццё і адзінота” (Васіль Сухамлінскі); верша Максіма Танка “Шчасце”: “Без чаго немагчыма жыццё?// Без здароўя, сяброў. //І што – усё?! //Не. Без мараў і шчасця” (Вікторыя Кур’ян). Я прапаную вучням асэнсаваць тэкст маральнага зместу і падумаць, як ён можа быць звязаны з тэмай заняткаў.
У сваей рабоце я вельмі часта выкарыстоўваю прытчы. Яны служаць для таго, каб на ўроку раскрыць ідэю таго ці іншага твора, падвесці да самастойнага вываду, дапамагчы асэнсаваць аўтарскую пазіцыю пісьменніка ці паэта. Слухаючы, вучні малююць карціны ў сваім уяўленні, а логіка падзей можа прывесці іх да вываду. Калі вучань разгадае сэнс прытчы, гэта будзе яго вывад, адкрыцце і, нават, самапраграміраванне на будучыя ўчынкі.

Улічваючы тое, што засваенне маральных норм падлеткамі адбываецца праз эмацыянальнае ўспрыманне, вельмі важным з’яўляецца стварэнне псіхалагічнага настрою ў пачатку ўрока. Слова настаўніка да вучняў павінна быць не толькі змястоўным, але і выклікаць у іх пэўныя эмоцыі (дадатак 1).


Стварэнню эмацыянальнага настрою, зацікаўленасці да вывучэння твора можа служыць не толькі слова, тэкст, а і карціна, фотаздымак, мелодыя, відэафільм, мультымедыйная прэзентацыя – тое, што можа выклікаць плынь пачуццяў.


Напрыклад, на ўроку, прысвечанаму вывучэнню верша Р.Барадуліна “Трэба дома бываць часцей” арганізоўваецца выстава фотаздымкаў роднай вескі, бацькоўскай хаты, бацькоў; апавядання Г.Далідовіча “Губаты” – відэадэманстрацыя краявідаў роднага краю, у тым ліку, роднай вёскі; верша М.Багдановіча “Слуцкія ткачыхі” – афармленне імправізаванага куточка, мультымедыйнай прэзентацыі, выступленне вучня ў вобразе М.Багдановіча;  верша “Бывай” А.Куляшова – праслухоўванне музычнага твора, аповесці “Жураўліны крык” В.Быкава, камедыі “Паўлінка” Я.Купалы – прагляд фрагментаў кінастужкі, тэатральнай пастаноўкі.

 Прыём “Я хацеў бы” выкарыстоўваю ў пачатку ўрока пры пастаноўцы мэт, якія б хацелі дасягнуць на ўроку вучні.
Я хацеў бы... навучыцца выразна чытаць; асэнсаваць тэму верша, асноўную думку; асэнсаваць змест маральнага паняцця; умець вызначаць мастацкія сродкі; даведацца пра жыццё паэта.

Вельмі хачу, каб на ўроках літаратуры вучні гаравалі або смяяліся, дзівіліся або абураліся, хачу навучыць школьнікаў разумець паводзіны чалавека, самога сябе, акружаючых яго людзей , г.зн. пазнаваць у літаратурных героях сабе падобных, дапамагчы вучню вырашыць уласныя праблемы сродкамі літаратуры, ставіць і ставіць перад вучнямі пытанні, шукаць разам з імі адказы, гутарыць, спрачацца пра жыццё, пра людзей. З гэтай мэтай я выкарыстоўваю:

· праблемныя пытанні, якія дапамагаюць разглядаць факты і з’явы ва ўзаемасувязі. Разглядаючы вобразы Горава і Пора-Леановіча з аповесці У.Караткевіча “Паром на бурнай рацэ” перад класам стаўлю пытанне: “У чым гонар афіцэра?”. Праз шэраг дадатковых пытанняў і заданняў падводжу вучняў да высновы, што “гонар афіцэра не ў тым, каб быць катам”.
· метад “Праецыраванне сітуацыі”. Напрыклад, пры вывучэнні паэмы Я.Купалы “Магіла льва” разам з вучнямі вызначаем апорныя словы, якія пакладзены ў праблему твора: каханне – здрада – помста. Спрабуем перанесці гэту схему ў наша жыццё і прыдумаць гісторыю, якая нагадвала б купалаўскую. Далей мы пачынаем з вучнямі калектыўную гутарку аб тым, колькі выхадаў з гэтай сітуацыі магло б быць. Такім чынам, кожны робіць вывад, што выхад ёсць у любой сітуацыі, толькі патрэбна правільна ацаніць яе;  
· метад “Калі б”. Вучням прапануецца пытанне: “Калі б вы былі чараўніком, што б вы змянілі ў жыцці?”, “Калі б вы былі аўтарам твора, што б вы змянілі ў жыцці героя?”, “Калі б вы былі мастаком, які эпізод з апавядання выбралі б для ілюстрацыі?”.
Для мяне важна, каб вучні пранікліся праблемай маральнасці, ацэньвалі герояў не як нешта далёкае і нерэальнае, а як блізкіх, родных людзей. У гэтым дапамагае метад ўжывання. [3, 44]. Вучань шляхам вобразных уяўленняў спрабуе “перасяліцца” ў аб’ект вывучэння, каб зразумець і адчуць яго лепей. Напрыклад, на ўроку, прысвечаным вывучэнню аповесці В Быкава “Жураўліны крык”, вучню прапануецца ўвайсці ў вобраз Пшанічнага і растлумачыць, чаму ён ідзе на такі крок: здацца ў палон. Пры гэтым аднакласнікі могуць дапамагаць пытаннямі наступнага тыпу: “Што ты думаў у гэты момант”, “Няўжо ты не разумеў, што ідзеш на смерць?” і г.д.

Для гэтага выкарыстоўваецца прыём “Сустрэча з героем”. Пры вывучэнні балады А.Куляшова “Маці” вучні атрымліваюць заданне: уявіце, што вы сустрэліся з маці. Звярніцеся да яе, супакойце, аблегчыце пакуты чакання. Або, уявіце, што вы сустрэліся з сынам, які вярнуўся з фронту. Раскажыце пра тое, як пакутліва яго чакала маці.


Паэты і пісьменнікі з’яўляюцца прыкладамі высокай культуры, інтэлекту, маральнасці, духоўнай культуры. Каб паказаць ўсё гэта, выкарыстоўваю прыём “Сустрэча з паэтам”, калі вучні выступаюць у ролі паэта або пісьменніка і расказваюць пра сябе. Так, на урок, прысвечаны вывучэнню верша Максіма Багдановіча “Слуцкія ткачыхі” завітаў вучань у вобразе паэта Максіма Багдановіча і расказаў цікавыя факты з творчай біяграфіі. Самым цікавым з’яўляецца тое, што вучні жадаюць задаць пытанне паэту, які да іх завітаў. Вельмі нечаканым пытаннем, якое задала вучаніца Максіму Багдановічу, было: “Паважаны Максім, а ці было ў вашым жыцці каханне?” На жаль, рыхтуючы вучня да выканання ролі паэта, я не ўлічыла гэты жыццёвы факт. Прыйшлося паабяцаць вучням, што пры наступнай сустрэчы з паэтам на уроку па вывучэнню вершаў інтымнай лірыкі, ён раскажа пра цікавыя звесткі з яго жыццёвай біяграфіі. Сустрэчу з паэтам можна правесці і ў форме лекцыі настаўніка, выкарыстоўваючы мультымедыйную прэзентацыю.

Метад асацыяцыі прапануецца вучням, калі неабходна падабраць асацыятыўныя паняцці да ключавых паняццяў урока. Напрыклад, здрада – слабасць, крывадушнасць; подзвіг – мужнасць, гераізм, высакародства.


Прыём “інтэрв’ю” выкарыстоўваецца вучнямі, каб запісаць інтэрв’ю з аданагодкамі, настаўнікамі, роднымі на пэўную тэму. Напрыклад, “Што такое мацярынская любоў?” да урока па апавяданню В.Карамазава “Дзяльба кабанчыка?”; “Ці існуе шчасце без кахання?” да ўрока па вывучэнню інтымнай лірыкі.


На уроках літаратуры гучыць толькі тэкст. З дапамогай ўважлівага чытання, пошукавай працы разам з вучнямі спрабуем высветліць, што хацеў аўтар сказаць нам, чытачам ХХІ стагоддзя, на чым засяродзіць ўвагу. Дзеці самі шукаюць шляхі вырашэння праблемы, якая ўзнімаецца на ўроку. У гэтым ім дапамагаюць такія віды работы з тэкстам, як:

· “вызначэнне ключавых слоў падкрэсліваннем”, калі пры чытанні твора вучні падкрэсліваюць толькі тое, што датычыцца пэўнага задання. Чытаючы аповесць “Жураўліны крык” вучні падкрэсліваюць тую інфармацыю, якая дапамагае скласці характарыстыку герояў. Наступным этапам такой працы будзе ўнясенне пэўнай інфармацыі ў табліцы, якія скаладаюцца на кожнага героя аповесці, аналіз запісаннага і вывад;
· каменціраванае чытанне, або як вучні яго называюць, чытанне з прыпынкамі, пры якім вучні разважаюць над зместам прачытанага тэксту;
· выразнае чытанне і аналіз прачытанага. Удумлівае чытанне, якое перадае настрой героя і яго пачуцці,  валоданне інтанацыяй тэксту дапамагаюць вучням зразумець унутраны свет героя, суаднесці яго ўчынкі са сваім светаадчуваннем. Самі вучні адзначаюць такое чытанне  водгукамі пра героя: "Мне яго стала шкада", "Я зразумеў , чаму ён так зрабіў".
Я лічу, што вельмі каштоўнымі на ўроку з’яўляюцца літаратурныя дыспуты, дзе нязменна сутыкаюцца характары, дзе трэба ўмець хутка адрозніць рэальныя і ўяўныя каштоўнасці, добрыя і дрэнныя ўчынкі, дзеянні. Яны развіваюць самастойнасць меркаванняў, рыхтуюць школьнікаў да рэальнага жыцця. Напрыклад, “Ці заўсёды каханне робіць людзей шчаслівымі?”, “Ці бывае шчасце без кахання?”.
Прадуктыўнай формай работы на  ўроку з’яўляецца інсцэніроўка фрагмента твора. Яна вучыць падлеткаў аналізаваць складаныя праблемы чалавечых адносін, у рашэнні якіх важным з’яляецца не толькі правільнае рашэнне, але і ўзаемныя паводзіны, адносіны, тон і г.д. Пры гэтым інсцэніраваць можна не толькі фрагменты з драматычных твораў (А.Дудараў”. “Вечар”, Я.Купала “Паўлінка”). Так, інсцэніроўку урыўка выкарыстоўваем на ўроку па вывучэнню апавядання В.Карамазава “Дзяльба кабанчыка”, аповесці У.Караткевіча “Паром на бурнай рацэ”, аповесці В.Быкава “Жураўліны крык”.
Вучні могуць выступаць і ў ролі лірычных герояў верша. Пры вывучэнні верша М.Багдановіча “Слуцкія ткачыхі” пачуць тэкст верша вучні могуць не з вуснаў настаўніка або ў запісе заслужанага артыста, а з мастацкай падачы вучаніцы, якая выступае ў вобразе ткачыхі і пад музычнае афармленне выразна чытае верш. Пасля такога выразнага прачытання клас, уражаны вобразам, маўчыць на працягу некалькіх хвілін.
Вельмі часта на ўроках прапаную творчыя работы ў выглядзе рашэння маральна-псіхалагічных задач. Тэмы могуць быць наступнымі: “Што значыць быць Чалавекам” (У.Караткевіч. “Паром на бурнай рацэ”), “Шануйце і беражыце бацькоў, бо...”, Запавет бацькам (Урок падагульнення. Тры мастацкія абліччы адной грамадскай праблемы), “Ліст нашчадкам ад імя героя” (В.Быкаў. “Жураўліны крык”), афармленне стэндаў, якія можна паставіць пры ўваходзе ў лес (Г.Далідовіч. “Губаты”). Каштоўнасць маральнага ўздзеяння пісьмовых творчых работ відавочная, таму што дзеці самі ставяць маральныя праблемы на сваім узроставым узроўні іх мовай. Лічу галоўным тое, што яны не столькі кажуць пра праблемы маральнасці, колькі іх вырашаюць для сябе, а ў будучыні, хутчэй за ўсё, гэта выкажацца і ва ўчынках.
Рэфлексія на ўроках літаратуры ў маім разуменні з’яўляецца не толькі вынікам вучэбнай дзейнасці, а і вынікам пачуццяў, эмоцый, якія вучань перажыў на ўроку (дадатак 1).
Работа па маральна-этычнаму выхаванню падлеткаў ў 8 класе завяршаецца прымяненнем методыкі незакончанага сказа (дадатак 2).
Вельмі прыемна адзначыць, што большасць вучняў вызначае такія маральныя каштоўнасці, як каханне, сяброўства, сям’я, вучоба, нараджэнне дзяцей, здароўе блізкіх, работа, кар’ера, вынаходніцтва лекаў для смяротна хворых людзей. Найчасцей дзеці хочуць быць падобнымі на сваіх бацькоў, вялікі след у душы пакідаюць станоўчыя героі: Паўлінка, Сцяпан, Гораў, а таксама гумарыстычныя героі: Гастрыт, Сцяпан Крыніцкі. Не жадаюць быць падобнымі на Адольфа Быкоўскага, Пора-Леановіча, Машэку.


Працэс фарміравання маральных каштоўнасцей доўгі, хуткага выніку, як бы нам гэтага не хацелася, быць не можа. Я, як настаўнік, сею зерне дабрыні, а прарасце яно не адразу і не раптам. Але калі пасля маіх урокаў вучні сталі хоць крышку дабрэйшымі адзін да аднаго, да сям’і, акружаючых людзей, калі паняцці гонар, абавязак, адказнасць, прыстойнасць не засталіся для многіх фразай з кнігі, то можна лічыць пастаўленыя задачы выкананымі, няхай і не поўнасцю. Мне вельмі радасна, калі бачу, што дзеці задумаліся, калі яны працягваюць абмеркаванне пасля ўрока. Няхай не ўсе, няхай некалькі чалавек, але гэта значыць, што “жывое” слова пранікла ў іх сэрцы.
Такім чынам, можна зрабіць наступныя высновы:

· вывучэнне маральна-этычных паняццяў на ўроках літаратуры адыгрывае вялікую ролю ў выхаванні і фарміраванні ўнутранай культуры асобы юнага пакалення;

· прымяненне апісаных метадаў і прыемаў абуджаюць зацікаўленасць вучняў пэўнай тэмай, вучэбным прадметам у цэлым, садзейнічае выхаванню асобы з самастойным мысленнем, здатнай эстэтычнае ўспрыманне ператварыць у пажыццёвы стымул маральнага самаўдасканалення, інтэлектуальнага і духоўнага развіцця;

· вучні не механічна засвойваюць і ўспрымаюць вучэбны матэрыял, а самастойна і калектыўна шукаюць адказы на пастаўленыя праблемныя пытанні;
· не абавязкова аб высокім гаварыць высокімі словамі. Відавочна, у афіцыйнай сітуацыі такія словы будуць да месца, але настаўнік і вучні на ўроку літаратуры могуць сабе дазволіць гаварыць аб тым, што адчуваюць, простай мовай. 
Як бачым, метадаў і прыёмаў, якія садзейнічаюць маральна-этычнаму выхаванню, вялікая колькасць. Іх выбар залежыць ад фантазіі настаўніка, яго творчасці, арганізацыйных здольнасцей.

Дадатак 1
Тэма: Аркадзь Куляшоў. Балада “Маці”

Клас: 8
Мэты: паглыбіць паняцце пра баладу, спрыяць свядомаму засваенню зместу твора, паказаць яго антываенную накіраванасць; развіваць уменне суадносіць літаратурны твор з іншымі творамі мастацтва і фальклорам; ацэньваць учынкі персанажаў, удасканальваць навыкі аналізу паэтычнага твора;  выхоўваць пачуццё любові і павагі да самага роднага чалавека – маці, негатыўныя адосіны да вайны як сацыяльнай з’явы.

Адукацыйныя задачы: уменне бачыць за словамі мастацкі вобраз і сімволіку; засваенне маральнага паняцця “самаахвярнасць”; узбагачэнне ўяўленняў пра кампазіцыйную будову твора, падпарадкаванне кампазіцыі, вобразаў і выяўленчых сродкаў аўтарскай задуме.
Метады засваення матэрыялу: праблемны, творча-пошукавы.

Формы работы: індывідуальная і групавая.
Тып урока: камбінаваны.
Міжпрадметныя сувязі: айчынная мастацкая культура (музыка, жывапіс).

Абсталяванне: партрэт А.Куляшова; выстава кніг паэта; Беларуская літаратура: вучэб. дапам. для 8 кл. устаноў, якія забяспечваюць атрыманне агул. сярэд. адукацыі, з беларус. і рус. мовамі навучання М.А.Лазарук, В.І.Русілка, І.М.Слесарава. – Мінск: Нац. ін-т адукацыі, 2011;  анкета “5 з 25”; табліца “Аналіз мастацкага твора”;  карткі з крылатымі словамі; рэпрадукцыі карцін (І.Давідовіч “Маці”, М.Савіцкі “Мадонна”, “Партызаны”, Г.Коржаў “Маці”, Г.Вашчанка “Непакорныя”, А.Марачкін “Маці”, фотаздымак манумента маці-патрыётцы А.Ф.Купрыянавай у г. Жодзіна); фанаграма песні “Балада пра маці” (муз. І.Лучанка, сл. А.Куляшова) у выкананні ансамбля “Песняры”; мультымедыйная прэзентацыя “Анёл-ахоўнік”; для рэфлексіі: плакат з малюнкамі груды камянёў, грошай, храма; фішкі ў форме кветачак.
Эпіграф: 

Перад сэрцам матулі, перад марай матулі

Спарахнелі варожыя бомбы і кулі,

Нібы ветрам, развеяла лютую зграю, 

Тую сілу варожую, што гразілася краю.

Кастусь Кірэенка

Ход урока
І. Стварэнне псіхалагічнага настрою
 (Прагляд відэароліка “Прытча аб маці”)
ІІ. Уступнае слова настаўніка 
Маці, матуля, матулечка... Заплюшчыце вочы, уявіце сваю матулечку, прыслухайцеся. Чуеце? Гэта голас вашай матулі. Ён такі знаемы, родны. Яго не зблытаеш ні з якім голасам. Нават калі станеш дарослым, заўсёды будзеш памятаць матулін голас, матуліны вочы, матуліны рукі.


“Мама, маці, матуля!” – словы гэтыя гучаць музыкай жыцця, самаахвярнасці, пяшчоты. Хто сагрэў цябе сваім сэрцам? Маці. Хто яшчэ ўмее так, як яна, ціха тужыць ў адзіноце, чакаючы дзяцей, радавацца ім, аддаваць апошняе, дараваць? Маці. 

Праз якія толькі выпрабаванні не прайшла жанчына-маці дзеля шчасця сваіх дзяцей.  Самае вялікае жаданне кожнай маці – бачыць сваіх дзяцей шчаслівымі. Для гэтага неабходна адзінае – мір на зямлі. Вось таму, калі маці нараджае сына, то жадае, каб не было вайны. Колькі матак выправілі ў гады Вялікай Айчыннай вайны на фронт сваіх сыноў і дачок! Закліналі маці: “Вяртайцеся жывымі!”. Чакалі сваіх крывінак, як ніхто. Чакалі, як умее чакаць толькі маці.

Вы, відаць, здагадаліся, што размова на сенняшнім уроку пойдзе пра маці, пра вайну.
У гэтым годзе мы ўжо знаёміліся з часткай творчасці А.Куляшова, калі аналізавалі верш “Бывай” з інтымнай лірыкі. Сёння мы зноў дакранёмся да яго паэзіі. На гэты раз пазнаёмімся з баладай “Маці”, напісанай у 1943 годзе. 
ІІІ. Вызначэнне мэты ўрока.
А зараз давайце акрэслім мэты ўрока. 

Прыём “Я хацеў бы... (Вучні запісваюць ў літаратурным сшытку тое, пра што хочуць даведацца на ўроку, выказваюць свае думкі, разам з настаўнікам вызначаюць асноўныя мэты ўрока).

А цяпер уважліва паслухаем твор (настаўнік чытае баладу).

ІV. Работа над тэкстам. Балада як жанр. Цэнтральны вобраз твора.

· Ці спадабалася вам балада? Якія думкі і пачуцці ўзбудзіла? Над чым прымусіла задумацца? Выкажыце свае ўражанні (Кожны вучань атрымлівае табліцу “Аналіз мастацкага твора” і запісвае ў ёй свае ўражанні).
Аналіз мастацкага твора
А.Куляшоў. Балада “Маці”___________________________________________________
	Элементы аналізу
	Змест
	Радкі з твора (па магчымасці)

	Пачуцці (уражанні)
	
	

	Тэма
	
	

	Ідэя
	
	

	Вобразныя (мастацкія сродкі)
	
	

	Прыклады твораў на падобную тэму 
	
	


· Што характэрна для балады як жанру літаратуры? (Наяўнасць сюжэта, драматызм і напружанасць дзеяння, трагічная развязка, паэтызацыя гераічнай асобы, наяўнасць мастацкіх сродкаў.)

· Які фальклорны жанр нагадвае балада “Маці”? Падмацуйце свае меркаванні ўрыўкамі з тэксту. (Легенду або казку: размаўляе дарога, камень становіцца зямлёй, а маці каменем, трайны праклён, фальклорны вобраз вярбы; своеасаблівая варажба на зярнятах.)
· Аснову балады складае размова маці з дарогай і каменем. Давайце зачытаем гэтыя радкі. 

· Што можна сказаць пра цэнтральны вобраз балады – маці? Якой яна паўстае ў гэтых дыялогах? Якімі эпітэтамі надзяляе яе аўтар? (Маці любіць свайго сына, хоча, каб ён вярнуйся дадому; працаўніца, суровая, стрыманая, цярплівая, самаахвярная)

V. Работа над тэкстам. Тэма, ідэя, сімволіка балады.

Настаўнік. Паспрабуем вызначыць тэму і ідэю балады. Зрабіце кароткі запіс у табліцу. (Тэма – пакутлівае чаканне сына з вайны; ідэя – непераможнасць мацярынскага сэрца, душы, яе самаахвярнасць.)

· Звярніце ўвагу на эпіграф да нашага ўрока. (Вучань зачытвае эпіграф.) 
· Як вы разумеееце гэтыя словы? (Вучні даюць тлумачэнні.)
· Балада А.Куляшова – твор антываенны. Але аўтар ні разу не ўжывае слова “вайна”. Якімі словамі аўтар замяніў яго і чаму? (Бітва крывавая, паход. Балада “Маці” блізкая да фальклорных твораў, а слова “вайна” не характэрна народнай творчасці; словы-замены больш эмацыянальна выразныя.)

· А што зрабіла маці, каб сын хутчэй вярнуўся дадому? (Пасеяла зярняты.)

· Сімвалам чаго ў вершы з’яўляюцца зярняты? (Жыцця.)

· Камень – таксама сімвал. Што ён сімвалізуе? (Пакуты маці, гора, бяду; вайну, варожую сілу.)

· Што або хто ў вершы супрацьпастаўлены каменю? (Матчына любоў, яе сэрца, самаахвярнасць.)

· Нездарма ў народзе гавораць: “Што наймягчэйшае ў свеце?” – “Сэрца маці”. – “Што можа быць цвярдзейшае за камень?” – “Сэрца маці”. Менавіта мацярынская любоў давала сілы юнакам выстаяць у неймаверна жудасных умовах вайны. 

VI. Групавая работа над кампазіцыйнай будовай твора

Настаўнік. Мы гаварылі аб тым, што асаблівасцю балады з’яўляецца наяўнасць сюжэта. Давайце разам паспрабуем вызначыць кампазіцыйныя часткі твора.

І частка – завязка (маці выпраўляе сына на вайну: “На бітву крывавую сына праводзіўшы з хаты…”)

ІІ, ІІІ часткі – развіццё дзеяння (маці робіць усё, каб прараслі зярняты: “Дарэмна ўздыхала…”; размова з дарогай, просьба ўлашчыць камень: “Пачуй мае словы…”)

IV частка – кульмінацыя (маці праклінае камень, які становіцца зямлёй: “Цяпер я крывёю сваёю цябе праклінаю…”)

V частка – развязка (сын вяртаецца дадому: “На камні былым пры дарозе…”)

Або: IV частка – кульмінацыя і развязка, а V – эпілог.

VІI. Работа над тэкстам. Выяўленчае майстэрства паэта.

· Каб узмацніць выразнасць балады, аўтар ужывае мастацка-выяўленчыя сродкі. Знайдзіце і назавіце іх. (Вучні называюць эпітэты, метафару, параўнанні, гіпербалу, інверсію і заносяць кароткія запісы ў табліцу.)
· Як вы разумееце наступныя выразы з тэксту: “два леты кіпелі на ім яны, як на патэльні…”, “не раз на ім сеялі, але ні разу не жалі…”, “стаў камень зямлёю, сама ж яна каменем стала…”?

VІІI. Групавая работа. Супастаўленне балады з творамі жывапісу і крылатымі словамі.

· Уважліва разгледзьце рэпрадукцыі карцін беларускіх мастакоў (змешчаны на дошцы). Якую б вы выбралі з іх у якасці ілюстрацыі да балады? Агрунтуйце свой выбар.

· Праблемы, узнятыя А.Куляшовым, хвалявалі і хвалююць кожнага чалавека на зямлі, дзе б ён не жыў. Усе гэтыя выказванні вядомых людзей блізкія да нашай размовы. Але усё ж паспрабуйце вырашыць, якое па сваёй ідэі, сутнасці найбольш сугучнае з баладай. Пракаменціруйце свой выбар.

Вайна – гэта перш за ўсё расстанне (Агнія Барто).

Праславім у свеце жанчыну-маці – адзіную сілу, перад якою пакорна схіляецца смерць (Максім Горкі).

Мамы не стала – не стала Радзімы… (Рыгор Барадулін).

Чалавек бессмяротны. Ён бессмяротны таму, што ў яго ёсць душа, якая валодае ўласцівасцю ахвяравання сабой (Уільям Фолькнер).

Шмат у свеце сіл вялікіх, але мацней за сэрца Маці няма ў прыродзе нічога (Сафокл).

Бог не можа клапаціцца аб кожным, таму ён прыдумаў Маці (усходняя мудрасць).

· Успомніце творы беларускай літаратуры, у якіх паказана бязмежная мацярынская любоў (В.Быкаў “Сваякі”, “Незагойная рана” і інш. Запісы ў табліцу.)
ІX. Групавая творчая работа. “Сустрэча” з героямі балады. 

Заданне для першай групы. Уявіце, што вы сустрэліся з маці. Звярніцеся да яе, супакойце, аблегчыце пакуты чакання.

Заданне для другой групы. Уявіце, што вы сустрэліся з сынам, які вярнуўся з фронту. Раскажыце пра тое, як пакутліва яго чакала маці.

Х. Метад анкеты “5 з 25”.

Кожны вучань атрымлівае анкету “5 з 25”.

	Анкета “5 з 25”

Якасці (рысы) чалавечага характару

Выберыце з прапанаваных 25 чалавечых якасцей толькі 5, якія найбольш ярка характарызуюць гераіню балады А.Куляшова.

Адкрытасць, баязлівасць, дабрыня, жартаўлівасць, жорсткасць, зайздрасць, зласлівасць, кемлівасць, ласкавасць, мужнасць, настойлівасць, нахабства, неўтаймаванасць, пакорлівасць, панурасць, працавітасць, самаахвярнасць, смеласць, справядлівасць, суровасць, таварыскасць, таленавітасць, упартасць, хітрасць, шчырасць.


Вучні робяць запісы ў сшыткі (індывідуальна), затым шляхам калектыўнага выбару вызначаюцца толькі 5 рыс характару, якія набралі найбольшую колькасць галасоў, тлумачаць іх  сэнс. Праводзіцца работа па асэнсаванню маральнага паняцця “самаахвярнасць”. Тлумачэнне дадзенага маральнага паняцця ўжо запісана вучнямі ў слоўніку маральных якасцей. 

ХI. Метад “Праецыраванне сітуацыі”.

Настаўнік. Прывядзіце прыклады, калі ў нашым паўсядзённым жыцці можна сустрэцца з самаахвярнасцю (Вучні прыводзяць прыклады).
ХІI. Балада А. Куляшова ў музыцы.

Настаўнік. Наш урок заканчваецца. Калі мы не ўсё здолелі адчуць і зразумець, няхай нам у гэтым дапаможа песня на словы А.Куляшова, музыку да якой напісаў выдатны кампазітар І.Лучанок, а выконвае яе ансамбль “Песняры”.
ХІІI. Асэнсаванне мэт урока.
Настаўнік.  Давайце ўспомнім, якія мэты ставілі мы ў пачатку ўрока? Ці дасягнулі мы іх? З якімі цяжкасцямі вы сустрэліся? (Вучні выказваюць свае думкі і меркаванні, прыходзяць да вывада, што не ацанілі яшчэ свае веды)

ХІV. Рэфлексія.

Настаўнік. Адным з вобразаў-сімвалаў балады з’яўляецца камень. У аўтара ён агідны, шчарбаты, чужы. Аднак камяні чалавеку ў жыцці бываюць вельмі патрэбныя.

Раскажу вам невялікую прытчу.

Нясуць тры чалавекі за плячыма ў мяхах каменне.

· Чым вы займаецеся? – спыталі ў іх.

· Цягну гэтыя праклятыя камяні, - злосна адказаў першы.

· Зарабляю сабе на хлеб, - стомлена прамовіў другі.

· А я будую храм, - радасна паведаміў трэці.

Пачуцці якога з гэтых трох чалавек адпавядаюць вашаму стану пасля сённяшнягя ўрока? Чым для вас быў урок? Працай, якая пакінула толькі стому? Вы працавалі толькі дзеля адзнакі і пахвалы? А можа, вы будавалі храм? Зрабіце кожны свой выбар. (Вучні змяшчаюць фішкі на малюнку з грудамі камянёў, грашыма і храмам.)
Мне асабіста ўдалося сёння пабудаваць храм. Але я ўзводзіла яго разам з вамі, закладаючы ў падмурак вашы веды і цудоўныя адказы. (Настаўнік змяшчае сваю фішку ля малюнка храма.)

XV. Выстаўленне адзнак, каментар.

XVI. Дыферынцыраваннае рознаўзроўневае дамашняе заданне.

1. Падрыхтаваць выразнае чытанне балады або ілюстраваць яе.

2. Даць вусны разгорнуты адказ пра тэму, ідэю і мастацкія асаблівасці твора.

3. “Я памятаю вайну такой…" (інтэрв’ю з вясковымі жанчынамі – сведкамі ваенных падзей).

4.  Напісаць водгук на баладу “Маці”.

Дадатак 2

Методыка незакончанага сказа

Дапішыце сказы і адкажыце на пытанне:

“Калі ў чалавека ёсць мэта...”

“Мая далёкая мэта...”

“Мая блізкая мэта...”

“Чалавек, на якога я хачу быць падобным…”

“Герой, які пакінуў след у маёй душы…”

 “Не дай, Божа, быць такім, як…”

Аб выкананні якіх трох жаданняў ты больш за ўсё марыш?

